
E l’è presto decisa ogni question,

Ché chi sbraggia ciú forte ha ciù raxon.



Ûnn-a votta da-i chêughi

I tötani in ta poëla se frizzeiva,

Aoa o tötano incangio frizza i chêughi.



A veitae con sccettessa se dixeiva,

Aoa böxie vellae,

E per baxi se ciocca de maschae.



Regnava a bonn-a fede co-a giûstizia,

Aoa inganno e malizia,

A modestia e a saviessa

Diventan vizii senza a sfrontatessa.



O conjûgale amô co-a fedeltae

Son derisi e fischiae;

A vigilanza sorve i sô figgiêu

Son antigagge de bandîse anchêu,



Tempo perso l’é a bonn-a edûcazion,

Beghin se dixe a chi ha da religion,

Chi va drïto va storto,

Senza cabale e intrighi n’intrae in porto.

Oh tempi stravaganti e mascarsoin!

Che pe ëse bravi s’ha da ëse filloin!




SÛNETTO.

Unna rêusa accûggeita stamattin,

Bella, frescosa, e ancon tûtta appommâ;

